
Milli ideya və  
“millət” ideyası

, məqalə

Milli ideyanın fəlsəfəsi 
Yeni tarixi mərhələdə milli ideyanın 

müəyyən edilməsi fonunda “millət” ideya-
sının da fəlsəfi dərkinin əhəmiyyəti aydın 
görünür. Mövcud fəlsəfi araşdırma təcrübə-
sinə baxanda burada mürəkkəb və dərin di-
namikalı bir fenomenin olduğunu görürük. 

Məsələ onunla bağlıdır ki, milli ideya 
çoxaspektli semantik, fəlsəfi, siyasi-nəzəri 
və sosial-mədəni anlamı olan məhfumdur. 
Həm də milli ideyada toplumun (millətin) 
geosiyasi, tarixi və mədəni özəllikləri cid-
di rol oynayır. Bütövlükdə, milli ideyanın 
toplumun  dünyaduyumu, həyat fəlsəfəsi, 
strateji məqsədləri, tarixi, sosial-mədəni 
özəllikləri ilə sıx bağlılıqda formalaşma-
sı haqqında yekdil mövqe mövcuddur. 
Daha geniş kontekstdə isə onun dövlətçilik 
ənənəsi, lider–toplum münasibətləri, milli 
xarakter, fərdi və kollektiv identikliyin nis-
bəti, milli özşüur, dövlətçilik şüuru və etnik 
identikliklə qarşılıqlı bağlılıqda yarandığını 
deyə bilərik. 

Avropa və Rusiya filosofları bunun-
la bağlı geniş araşdırmalar aparmışlar. 
Məsələn, indiki mərhələdə M.Hrox milli 
hərəkatın xarakter və məzmununu mil-
li ideya ilə əlaqələndirir. O vurğulayır ki, 
bu zaman milli hərəkatı stimullaşdıran və 
yönəldən milli ideya konkret ölkənin ta-
rixindən, sosial-psixoloji özəlliklərindən, 
mədəniyyətindən və milli özşüur tərkibində 
dövlətçilik şüurundan asılı olur.

Beləliklə, hər bir tarixi dönəmdə mil-
li ideya geniş anlamda geosiyasi və ta-
rixi-mədəni xüsusiyyətlərin qarşılıqlı mü-
nasibətləri fonunda formalaşa bilər. Təbii 
ki, ümumfəlsəfi aspektdə məsələnin belə 
qoyuluşunun mənası vadır. Bununla yanaşı, 
söhbət konkret cəmiyyətdən gedəndə milli 
ideya kontekstində həm geosiyasi amilləri, 
həm də tarixi-mədəni özəlliyi ayrıca nəzərə 
almaq gərəkdir. Bu da məsələnin həm fəl-
səfi, həm də praktiki reallaşma aspektini 
daha da aktuallaşdırır. 

*eosiyasi və  
tarixi-mədəni amillər

Milli ideya haqqında söylənilən fikirlər 
onu göstərir ki, o, toplumun mövcudluğu-
nun geosiyasi və tarixi-mədəni şərtləri ilə 
sıx əlaqəlidir. Bu keyfiyyətdə milli ideya 
üçün meydana çıxan əsas suallardan biri 
konkret tarixi dönəmdə tarixi-mədəni, 
yaxud geosiyasi amillərin həlledici rol oy-
naması ilə bağlıdır. 

Onu da deyək ki, geosiyasi kontekst 
milli ideya baxımından heç də ikincidərə-
cəli amil  deyildir. XIX əsrdə yaşamış  
T.Rasselin milli ideya ilə bağlı 1898-ci ildə 
yazdığı məşhur məqalədə geosiyasi kon-
tekst ciddi surətdə nəzərə alınmışdır. Kon- 
kret olaraq, T.Rassel milli ideyanı, bütöv-
lükdə, dövlətin və millətin təhlükəsizliyi ilə 
sıx əlaqələndirmişdir. 

Eyni mövqe  XX əsrin sonu və XXI 
əsrin ilk onilliklərində də geostrateqlərin 
və filosofların əsərlərində özünü göstərir. 
1994-cü ildə Henri Kissincer yazırdı ki, 
hər bir dövlətin “həyati əhəmiyyətli ma-
raqları” mövcuddur. Dövləti əhatə edən 
“beynəlxalq aləmdə elə dəyişikliklər” baş 
verə bilər ki, “böyük ehtimalla milli təh-
lükəsizliyin dağılmasına səbəb olar”. Bu 
halda dövlət və cəmiyyət təhlükənin hansı 
formada olmasından asılı olmayaraq, ona 
qarşı durmalıdır.  

Başqa bir nümunə kimi keçən əsrin 
sonlarında Rusiyada aparılan tədqiqatlarda 
yer almış fikirləri göstərmək olar. A.Ar-

batov yazırdı ki, “rus ideyası” milli ideya 
kimi rus milli xarakteri ilə sıx bağlıdır. Eyni 
zamanda, bu məsələ Rusiyanın geosiyasi 
durumu ilə birbaşa əlaqəli olmuşdur. Hətta 
XX əsrin sonlarında rus milli ideyası daha 
çox geosiyasi amildən asılı hala gəlmişdir. 

Milli ideya, milli kimlik  
və siyasi identiklik

Frensis Fukuyamanın milli kimlik və 
milli identiklik aspektində “siyasi identik-
lik” anlayışını təhlili milli ideyanın fəlsəfi 
anlamı baxımından maraqlıdır. F.Fukuya-
ma müasir mərhələdə toplumsal miqyasda 
identikliyin siyasi və geosiyasi anlamlar 
kəsb etdiyini vurğulayır və belə qənaətə 
gəlir ki, milli identikliyə sayğılı münasibət 
həm də siyai identikliyi beynəlxalq miq-
yasda qəbul etməyə imkan yaradır. O yazır 
ki, “öz identikiliyinə sayğılı yanaşma və 
etiraf etdirmə tələbi universal anlayışdır” 
ki, bu da müasir dünya siyasətində “çox 
şeyi əhatə edir”. 

Belə görünür ki, F.Fukuyama kol-
lektiv identikliyi qəbuletdirməni müasir 
dövlətçilikdə mühüm fenomen hesab edir. 
Bu yanaşma çərçivəsində özlüyündə milli 
identikliklə siyasi identiklik və milli ideya 
sıx bağlı görünür. Onun fəlsəfi təməli kimi, 
F.Fukuyama “öz ləyaqətini daxilən duyma” 
ilə həmin ləyaqəti ətraf aləmə qəbuletdirmə 
arasında sıx əlaqənin olmasını bildirir.

Buradan F.Fukuyama identikliyin 
müəyyən edilməsini XXI əsrdə dünya si-
yasətində ciddi hadisə kimi təqdim edir. Bu 
mənada o, identikliyin hətta “solçuluq” və 
“sağçılıq”dan daha çox cəmiyyət və dövlə-
tin ümumi obrazını müəyyən etdiyini ifadə 
edir. 

Nəhayət, “inkişaf etmiş milli identik-
lik” “etnomillətçiliyə” yuvarlanırsa, bir növ 
cəmiyyət və deməli, milli ideya formalaş-
dırır, başqa struktur-funksional özəllik kəsb 
edirsə, fərqli milli ideya formalaşdırır .

Frensis Fukuyamanın bu ideyaları 
Qərbdə maraqla qarşılanmışdır. Bütün hal-
larda tədqiqatçılar milli və siyasi identik-
likdə geosiyasi və tarixi-mədəni amillərin 
qarşılıqlı əlaqəsini inkar etmirlər. 

Milli ideya və “millət” 
ideyası anlayışı

Yuxarıdakı fikirlərdən belə çıxır ki, hər 
bir ölkənin konkret tarixi mərhələdə milli 
identikliyinə tarixi-mədəni amillər ciddi 
təsir edir. Bu proses müxtəlif aspektlərdə 
həmin dövrün geosiyasi xüsusiyyətləri ilə 
qarşılıqlı əlaqədə özünü göstərir. Məhz 
buna görədir ki, eyni tarixi mərhələdə 
müxtəlf ölkələrin milli ideyaları bir-birin-
dən fərqlənirlər. Bu özəllik hətta eyni re-
gionda yerləşən iki qonşu dövlətə xas ola 
bilər. 

Tarixi-mədəni kontekstdə milli ideya-
nın fəlsəfi dərki üçün əhəmiyyətli olan bir 
özəlliyi vurğulamaq gərəkdir. Filosoflar 
“milli ideya” ilə “millət ideyası” arasında 
fərq qoyurlar. Bu anlayışlar ilk baxışdan 
bir-birinə sinonim kimi görünürlər, lakin 
dərinliyə varanda aralarında ciddi məna 
fərqlərinin olduğu üzə çıxır. Həmin fərqlər 
məhz toplumun tarixi-mədəni təkamül bağ-
lılığında dərki zamanı özünü göstərir. 

Bu baxımdan ingilis tarixşünası Bene-
dikt Andersonun millətçiliklə və millətlə 
bağlı maraqlı araşdırmasına baxmaq olar. 
B.Anderson, ümumiyyətlə, “millət” anla-
yışını təxəyyülün məhsulu hesab edir. Kol-
lektiv zəka özü haqqında “millət anlamını” 
yaradır. Reallıqda bunun belə olub-olmadı-
ğı isə tam aydın deyildir. Əslində, burada 
ingilis tədqiqatçı hər bir toplumun özünün 
daxili tarixi-mədəni dinamikası olduğuna 
işarə edir. Toplum özünü həmin çərçivə-
də dərk edir. Bu özünüdərk digərlərindən 

fərqlənir. Ona görə də “millət” konkret 
şərtlər daxilində hər şeydən öncə ideyadır. 

Belə alınır ki, “millət” ideyası tarixi so-
sial-mədəni varlığın aktual anlayışlarından 
biridir. Müasir sosial-mədəni varlıq kon-
tekstində “millət” ideyası milli ideyadan 
etno-mədəni identiklik aspektində fərqlə-
nir. Milli ideya baxımından da məsələnin 
maraqlı və aktual tərəfi həmin məqamla 
əlaqəlidir. Səbəbi milli ideyanın “millili-
yi”nin hansı məzmun, forma və məqsəd 
alması ilə bağlıdır.

 Bunun təməlində isə milli ideyanın 
“millilik” xüsusiyyətinin “kültür varisliyi” 
və “sivil özünəməxsusluğu”ndan qaynaq-
lanması dayanır. Bununla, “milli ideya” 
və “millət” ideyasının mümkün qarşılıqlı 
müqayisəsinin ortaq idraki (koqnitiv) sahə-
sini müəyyən etmək mümkün olur: vur-
ğulanan anlayışlar tarixi sosial-mədəni 
gerçəklik fonunda toplumun mədəniyyət 
varisliyi (və ya kültür dəyərlərinin irsiliyi) 
ilə sivil özünəməxsusluğunun vəhdəti sər-
hədləri daxilində konkret məzmun alırlar. 

Milli ideyanın formaları
Aydındır ki, müəyyən səbəblərdən bir 

cəmiyyət məhdud radikal ultramillətçi 
milli ideya formalaşdırır, digərləri sırf dini 
maraqlara görə milli ideyaya məzmun verir 
(onlar, adətən, özünü böyük sayan dövlət-
lərdə olur və uzaq strateji məqsədə xid-
mət edir), bir başqa dövlət isə demokratik 
müstəvidə yerli (milli) dəyərlərlə bəşəri 
dəyərlərin (qlobal, beynəlxalq, multikultu-
ral) sintezi kontekstində milli ideya müəy-
yən edir. Dünya tarixində rast gəlinən bir 
neçə nümunənin timsalında milli ideyanın 
vurğulanan növlərini görmək olar.  

Ultramillətçi milli ideya faktiki olaraq 
eyni ruhda dərk edilən millət ideyasından 
qaynaqlanır. Filosoflar bunu cəmiyyətin ta-
rixin gedişində özünü itirməmək üçün mü-
raciət etdiyi və sosial-mədəni praktikanın 
özəlliyi ilə izah edirlər. Əgər bu praktika-
da qərəzli və başqalarına yönəlik aqressiv 
elementlər varsa, toplumun özünün millət 
haqqında təsəvvürlərində mütləq radikal 
ultramillətçi məqamlar üstünlük təşkil 
edəcəkdir. Misal olaraq keçən əsrin baş-
lanğıcında alman cəmiyyətində qisas ami-
li üzərində dövlətin inkişaf etdirilməsini 
göstərmək olar. 

Almanlar öncəki tarixi mərhələlərdə 
Avropanın bir sıra dövlətlərindən zərbələr 
aldıqlarından XIX-XX əsrlərdə qisas duy-
ğusu üzərində toplumsal sosial-psixoloji 
dəyişikliklər etdilər. Nəticəsi o oldu ki, XX 
əsrdə iki dəfə dünya savaşına qatıldılar və 
hər ikisində məğlub oldular. 

II Dünya savaşında A.Hitlerin ideo-
logiyası sırf ultraradikal, qisasçı və məh-
dud etno-mədəni xüsusiyyətlərə əsasla-
nırdı. Bunun təzahür forması faşizm oldu 
və dünya tarixində bu məsələyə görə al-
manlar müsbət olmayan imicə sahib ol-
dular. Lakin kökdən alman toplumunun 
yaradıcı etnomədəni və sivil keyfiyyətələri  
K.Adenauerə imkan verdi ki, XX əsrin 
ikinci yarısında milli ideyanı yeniləşdirərək 
“barış strategiyası” tezisi müstəvisinə gə-
tirə bilsin. Bu barədə Henri Kissincer XX 
əsrin dünya strategiyalarına həsr edilmiş 
əsərində vurğulayır. 

Erməni ultramillətçiliyi
Kiçik dövlət olan Ermənistan başqa 

məzmun və formada millət ideyasından 
milli ideyaya keçid etmişdir. Ermənilər 
uydurma müstəsnalıq təsəvvürü əsasında 
“ən qədim dini və mədəni millət” xülyasına 
uymuşlar. Bu əsasda onlar “hər bir qonşu-
dan daha yaxşıyıq” xəyalına qapılmışlar. 
Nəticədə, “soyqırım” nağılı əsasında qonşu 
ölkələrə, mədəniyyətlərə, dövlətlərə qarşı 
radikal ultramillətçi baxışlar qazanmışlar. 

Onlar almanlardan fərqli olaraq, toplum 
kimi təməldən güclü yaradıcılıq və dünyə-
vilik keyfiyyətlərinə malik olmadıqların-
dan millət anlayışında və milli ideyada hələ 
də radikal ultramillətçi mövqeni tərk edə 
bilmirlər. Konstitusiyalarında hələ də qon-
şu dövlətlərə ərazi iddiaları qalmaqdadır. 
Hətta təhlükəsizlik doktrinalarında Azər-
baycanın Gəncə şəhərinə iddia yer almışdır. 

Milli ideyanın ultramillətçi formasından 
fərqli növləri də vardır. Onlar dini təsəv-
vürlərə dayanan milli ideya və demokratik 
dəyərlərə söykənən müasir və sivil xarak-
terli növləridirlər. Dini təsəvvürlər üzərində 
bərqərar olan milli ideyaya nümunə olaraq 
Avropa dövlətlərini və Rusiyanı göstərə 
bilərik. Onlardan fərqli olaraq, Azərbaycan 
Respublikası demokrtatik dəyərlərə söy-
kənən müasir və sivil xaraktrli milli ideya 
formalaşdırır. İndi Azərbaycan hakimiyyəti 
və cəmiyyəti yeni tarixi mərhələ üçün belə  
milli ideyanı formalaşdırır.

(ardı var)

Füzuli Q85BA129, 
XQ-nin analitiki,

fəlsəfə elmləri doktoru

'emokratik mühit həmkarlar 
ittifaqlarının azad fəaliyyətinə 

geniş imkanlar açır
“Azərbaycan həmkarlar ittifaqlarının başlıca vəzifəsi üzvlərinin əmək, 
sosial, iqtisadi hüquqlarının və qanuni mənafelərinin müdafiəsidir. Ha-
zırda biz fəaliyyətimizin daha da təkmilləşdirilməsi istiqamətində səylə 
çalışırıq”. Azərbaycan Həmkarlar İttifaqları Konfederasiyasının sədri 
6ahib Məmmədov mediaya bu açıqlamasının davamında bildirib�

– Azərbaycanda bərqərar olan demok-
ratik mühit, insan hüquq və azadlıqlarının 
ən ali səviyyədə təmin edilməsi ictimai 
təşkilatların, o cümlədən həmkarlar itti-
faqlarının da səmərəli fəaliyyətinə geniş 
imkanlar açır. Biz bu imkanlardan yararla-
naraq ittifaq üzvü olan vətəndaşlarımızın iş 
şəraitinin qabaqcıl beynəlxalq standartlara 
uyğunlaşdırılması, əməyin mühafizəsi, sağ-
lam və təhlükəsiz iş şəraitinin yaradılması, 
sosial problemlərin həlli və əmək hüquqla-
rının təmin olunması sahəsində ardıcıl və 
məqsədyönlü tədbirlərin həyata keçirilməsi 
istiqamətində fəaliyyətimizi qururuq. 

Üzvlərimizin sağlamlığına, sanatoriya, 
kurort müalicəsinə, istirahətlərinin təşki-
linə diqqətimizi artırırıq. Hazırda Konfe-
derasiyaya məxsus sanatoriyalara baxışlar 
keçiririk, vəziyyətlə yerində tanış oluruq. 
Bilirsiniz ki, hər il həmkarlar ittifaqlarının 
minlərlə üzvü yollayışlarla təmin edilir, 
onların normal müalicəsi və istirahəti üçün 
hər cür şərait yaradılır. Lakin onu da etiraf 
edək ki, hazırkı infrastrukturla bütün üzvlə-
rimizin bu xidmətlərə əlçatanlığını tam tə-
min edə bilmirik. Bunun üçün mövcud və-
ziyyət diaqnostika olunur və biz bu prosesə 
Azərbaycan İnvestisiya Holdinqini, habelə 
beynəlxalq konsaltinq – “Boston Consul-
ting Group” və �McKinsey 	 Company� 
şirkətlərini cəlb etmişik, xarici təcrübə  də 
öyrənilir. 

Çalışacağıq ki, sanatoriyaları daha 
müasir avadanlıqlarla təchiz edək, mad-
di-texniki bazanı təkmilləşdirək, eyni za-
manda qabaqcıl beynəlxalq tələblər və 
mütərəqqi üsullarla idarə olunmasını təşkil 
edək. Sahə həmkarlar ittifaqlarının rəh-
bərləri ilə keçirdiyimiz görüşlərdə yolla-
yışların verilməsində növbəlik prinsipinin 
qorunmasını xüsusi olaraq tövsiyə edirik. 
Çünki bu imkandan ehtiyacı olan bütün it-
tifaq üzvləri yararlanmalı, əlçatanlıq təmin 
olunmalıdır.

Konfederasiya rəhbəri daha sonra 
qeyd edib ki, Prezident İlham Ԥliyevin 
həyata keçirdiyi davamlı sosial-iqtisadi 
islahatlar, qəbul etdiyi mütərəqqi proq-
ramlar, bu istiqamətdə verdiyi vacib fər-
man və sərəncamlarla xalqımızın maddi 
təminatı dəfələrlə yüksəlib�

–  Müstəqil iqtisadi siyasət həyata ke-
çirən dövlətimizin geniş maliyyə imkanları 
xalqımızın bilavasitə mənafeyinə xidmət 
edir. Son 5 ildə minimum əməkhaqqı 2,� 
dəfə artıb. Sentyabrın 23-də yeddinci çağı-
rış Azərbaycan Respublikası Milli Məcli-
sinin ilk iclasında iştirak edən cənab Pre-
zidentimiz İlham Əliyev bildirdi ki, gələn 
ildən minimum əməkhaqqı və minimum 
pensiya yenə də artırılacaq. Təbii ki, bu da 
ittifaq üzvlərinin sosial rifahına ciddi təsir 
göstərəcək.

Təcrübə göstərir ki, sosial dialoqun 
köməkliyi ilə mürəkkəb məsələlərin həlli, 
sosial sabitliyin təmin edilməsi ən uğur-
lu yoldur. Biz bundan sonra da qarşılıqlı 
əmək və sosial-iqtisadi münasibətləri sosi-
al tərəfdaşlıq prinsipləri üzərində quracaq, 
hökumət və işəgötürənlərlə real dialoqu 
davam etdirəcək, əmək münasibətləri sis-
teminin optimallaşdırılmasına, sivil sosial 
tərəfdaşlığın inkişafı və təkmilləşdirilmə-
sinə töhfələr verməyə çalışacağıq. 

AHİK qadınların ölkənin sosial-iqtisa-

di həyatında fəal iştirakına, həmkarlar itti-
faqlarının strukturlarında daha çox təmsil 
olunmasına, onların rolunun gücləndiril-
məsinə xüsusi diqqət yetirir. Respublika 
üzrə həmkarlar ittifaqı üzvlərinin 50 fa-
izdən çoxu qadınlardır. Statistik hesabat-
ların araşdırılması onu deməyə əsas verir 
ki, yerlərdə qadın və kişilər üçün bərabər 
hüquq və imkanların təmin olunması vacib 
məsələdir. Odur ki, bu sahə üzrə fəaliyyə-
timizi daha da intensivləşdirəcəyik. Eləcə 
də Konfederasiyada işçilərin fəaliyyətinin 
qiymətləndirilməsi prosesi aparılır, struktur 
təkmilləşdirilir və beynəlxalq standartlara 
uyğunlaşdırılır.

Konfederasiya sədri vurğulayıb ki, 
gənclərin böyük qismi həmkarlar itti-
faqı sıralarındadır ± həmkarlar ittifaqı 
üzvlərinin 3� faizindən çoxunu gənclər 
təşkil edir�

– Onların həmkarlar ittifaqlarının gələ-
cək inkişafında və daha da möhkəmlənmə-
sində rolu böyükdür. Buna görə də gənc-
lərin sosial-iqtisadi problemlərinin həllinə 
kömək göstərilməsinə, onların həmkarlar 
ittifaqı strukturlarındakı fəaliyyətinə, keçi-
rilən tədbirlərə cəlb edilməsinə və həmkar-
lar ittifaqının kadr ehtiyatının gənclər hesa-
bına yaradılmasına xüsusi önəm verəcəyik. 

Gənc kadrların hazırlanması və ixtisa-
sının artırılmasında AHİK-in nəzdində olan 
Əmək və Sosial Münasibətlər Akademiya-
sının üzərinə də xüsusi məsuliyyət düşür. 
Akademiyanın digər təhsil müəssisələri sı-
rasında abituriyentlər üçün cəlbediciliyinin 
artırılması, eyni zamanda rəqabətədavamlı 
struktur olaraq təkmilləşdirilməsi sahəsin-
də də ciddi, ölçüləbilən nailiyyətlərin əldə 
olunması məqsədilə müvafiq tapşırıqlar 
verilib. 

AHİK sədri 6ahib Məmmədov son-
da bildirib ki rəhbərlik etdiyi qurum 
və üzv təşkilatlar beynəlxalq həmkarlar 
ittifaqı hərəkatının bir parçası olaraq 
Beynəlxalq Ԥmək Təşkilatı, eləcə də bey-
nəlxalq və regional həmkarlar ittifaqı 
təşkilatları ilə daha sıx təmaslar quraraq 
münasibətlərini bundan sonra daha da 
genişləndirəcək�

– Qeyd edim ki, sentyabrın 2�–2�-də 
Bakıda Beynəlxalq Əmək Təşkilatı, Bey-
nəlxalq Həmkarlar İttifaqları Konfedera-
siyası və Pan-Avropa Regional Şurası ilə 
birgə “İqlim dəyişmələri və ədalətli keçid: 
həmkarlar ittifaqlarının rolu və fəaliyyətlə-
ri” mövzusunda beynəlxalq konfrans keçir-
dik. Bu çərçivədə beynəlxalq həmkarlarla 
keçirdiyimiz görüşlərdə gələcək əməkdaş-
lıqla bağlı geniş müzakirələr apardıq, is-
tiqamətləri müəyyənləşdirdik.

Sonda bir daha vurğulayım ki, hazırda 
biz bütün istiqamətlər üzrə araşdırmaları-
mızı davam etdirir, yerlərdə mövcud və-
ziyyəti öyrənir və görüləcək işlərlə bağlı 
qərarlar qəbul edirik. Əsas məqsədimiz 
Azərbaycan həmkarlar ittifaqlarını dina-
mik olaraq inkişaf etdirmək, cəmiyyətdə 
nüfuzunu artırmaq, yeni çağırışlara uyğun 
olaraq, fəaliyyətimizi ardıcıl olaraq təkmil-
ləşdirmək və Azərbaycanın xoşbəxt gələcə-
yinə mühüm töhfələr verməkdir.

